
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
চোদ্দ: ঈশ্বর কি সর্বশক্তিমান?

 বহু ঈশ্বর বিশ্বাসীর ধারণায় 'ঈশ্বর সর্বশক্তিমান'। ঈশ্বর সম্বন্ধে আরোপিত এই সংজ্ঞা কতটা গ্রহণযোগ্য দেখা যাক। দেখা যাক, বাস্তবিকই সর্বশক্তিমান কোনও কিছুর অস্তিত্ব থাকা সম্ভব কি না?

 ঈশ্বর সর্বশক্তিমান হলে যা-ইচ্ছে-তাই করার ক্ষমতা তাঁর থাকা উচিত। সর্বশক্তিমান ঈশ্বর কি পারেন পৃথিবীকে দুর্নীতিমুক্ত করতে? পৃথিবীর প্রতিটি মানুষকে ‘দুধ-ভাতে' রাখতে? ঈশ্বর কি পারেন একটা পাথর খণ্ড ফেললে নীচে পড়তে না দিয়ে উপরে উঠিয়ে নিতে? ঈশ্বর নামক এই ‘সর্বশক্তিমান' পারেন সমাজনীতি পাল্টাতে, না পারেন অর্থনীতি পাল্টাতে, না পারেন প্রকৃতির নিয়ম পাল্টাতে।



O





সর্বশক্তিমান ঈশ্বর কি পারেন পৃথিবীকে দুর্নীতিমুক্ত করতে? পৃথিবীর প্রতিটি মানুষকে ‘দুধ-ভাতে' রাখতে?






O




 ঈশ্বরের সর্বশক্তি পুরোপুরি মানুষ-নির্ভর। মানুষ যেদিন এইডসের ওষুধ আবিষ্কার করতে পারবে, সেদিন থেকে সর্বশক্তিমান ঈশ্বর পাবেন এইডস রোগী সারাবার ক্ষমতা, তার আগে রোগী সারাবার সামান্য ক্ষমতাও ঈশ্বরের নেই।

 এরপরও কি ঈশ্বরকে ‘সর্বশক্তিমান' সংজ্ঞায় ভূষিত করা যুক্তিগ্রাহ্য হতে পারে?



পনের: ঈশ্বর-বিশ্বাস ও ‘পুরুষকারে-বিশ্বাস' একই সঙ্গে থাকতে পারে কি?

 আপনি কি ঈশ্বর বিশ্বাসী? উত্তর যদি হ্যা হয়, তবে, পরের প্রশ্নটা হবে—আপনি কি বিশ্বাস করেন ‘পুরুষকার’-এ? এবারও উত্তরটা অবশ্যই ‘হ্যাঁ' হবে, যেমনটি প্রতিটি ধর্মগুরু ও অধ্যাত্মগুরুদের বেলায় হয়েছে। ১৯৮৫ -র ১৮ এপ্রিল প্রচারিত এক বেতার অনুষ্ঠানে স্বঘোষিত জ্যোতিষ সম্রাট ও অধ্যাত্মবাদী নেতা শুকদেব গোস্বামী আমার এক প্রশ্নের উত্তরে জানিয়েছিলেন, বশিষ্ঠ্য মুনি রামচন্দ্রকে জানিয়েছিলেন—হে রামচন্দ্র, পুরুষকার দ্বারা ঈশ্বরের ইচ্ছে ও গ্রহ-নক্ষত্র নির্ধারিত ভাগ্যকে অতিক্রম করা সম্ভব।

 '৯২ -এর অক্টোবরে আমেরিকা যুক্তরাষ্ট্র ও ইউরোপের বিশাল মাপের খ্রিস্ট ধর্মগুরু মরিস সেরুলো কলকাতায় দেওয়া এক সাক্ষাৎকারে জানালেন—বিশ্ব ব্রহ্মাণ্ডের সমস্ত কিছুকেই নিয়ন্ত্রণ করছেন প্রভু যিশু। আবার পুরুষকারের প্রশ্নে জানালেন—পুরুষকার দ্বারা অনেক 'না' কেই ‘হ্যাঁ' করা যায়।

 বাংলাদেশে জনপ্রিয়তার শীর্ষে থাকা ধর্মগুরু হুজুর সাঈদাবাদী, যিনি মনে করেন, আল্লাহর ইচ্ছা হলে পুরুষের পেটেও সন্তান আসতে পারে, তিনি আবার একথাও মনে করেন—পুরুষকারের একটা ভূমিকা আছে।

